
	సీ.	
చిన్నారిజాబిల్లి కన్నెగేదఁగిపువ్వు వెన్నెలతెలినిగ్గువన్నెలగని

తళుకుపుత్తిడిబొమ్మ తొలుకరిక్రొమ్మించు తలిరుజొంపపుమావిపలుకుచిల్క

చక్కెరలప్ప గొజ్జఁగినీటిపెనువాత కపురంపుబరిణి వెలగలువకొలను

వలపులదీవి జవాదినించినబావి కమ్మకస్తురిక్రోవి నిమ్మపండు



	 







	గీ.	
చికిలినిద్దంపుటద్దంబుపికిలిబెండు, మగువతలమిన్న వెలలేనిమానికంబు

నాఁగ నలరారు నయ్యెలనాగ బాగు, దెలుప శక్యంబె యేలాటివలఁతికైన.

	సీ.	
సతిమోమునకు నోడి చందమామ కృశించి వెలవెలనై బైట వ్రేఁగుచుండెఁ

జెలిక్రొమ్ముడికి నోడి తొలుకరిమబ్బులు నిలువెల్ల విషమూని మలలు ముట్టె

నువిదపాలిండ్లకు నోడి బంగరుగిండ్లు కాఁకచే నుడుకుచుఁ గఱఁగఁబాఱెఁ

జేడికన్దోయికి నోడి బేడిసమీలు మిట్టిపాటున నేట బిట్టుపడియెఁ



	 







	గీ.	
దరుణినునుజెక్కులకు నోడి దర్పణములు, మైల వాటిలఁ గొంతఁ గన్మాసి యుండె

నేమి చెప్పుదు నఖిలలోకేశ నీకు, దానిసౌందర్య మెన్న నాతరము గాదు.

	సీ.	
అలికులవేణిశైవలరోమవల్లరి సారసవదనకల్హారపాణి

కలహంసగామిని కచ్ఛపచరణాగ్ర మకరజంఘాలత శకులవదన

కలభోరుకాండ కోకపయోధరద్వయ సైకతజఘన కింజల్కరదన

కంబుకంధర వీచికావళి యావర్తనాభికావివర మృణాలబాహ



	 







	గీ.	
యగుచు భువనాభిరామవిఖ్యాతి నెపుడు, వెలయుచున్నట్టి యాఘనవేణితోడ

గరుడగంధర్వయక్షకిన్నరనిలింప, భుజగగజగామినులు సాటి పోలఁగలరె.

	క.	
పొడవుగ నెగసి తళు క్కని, పొడ చూపి యదృశ్య మగుచుఁ బోవుమెఱుంగుల్

పడఁతుకనెమ్మెయిజిగి కెన, యిడఁగాఁ బోలవుగదయ్య యిందువతంసా.

	సీ.	
ఇది కీలుఁజడ గాదు చదువుపల్కుహుమావజీరునివాఁడికటారు గాని

యిది నెమ్మొగము గాదు కొదమతుమ్మెదనారివిలుకానియద్దంపుఁబలక గాని

యిని కటాక్షము లౌనె చివురాకుబాకుసాధనుగానితూఁపుమొత్తములు గాని

యివి కుచంబులు గావు పూజిరానెఱజోదుమేలిబంగరుబొంగరాలు గాని



	 







	గీ.	
యిది వలపుకెంబెదవి గాదు మదనభూప, కరవిరాజితపద్మరాగంబు గాని

యనుచు రసికాగ్రణులు దనయవయవములఁ, బొగడ నెగడొందు నౌర యాచిగురుఁబోఁడి.

		 ఈ పేజీలో చివరి మార్పు 22 జనవరి 2023న 11:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

